
Bersamaan

DIKELUARKAN OLEH:

JABATAN HAL EHWAL AGAMA
TERENGGANU

PERINGATAN:
Adalah diingatkan bahawa sebarang penambahan dan pemindaan
terhadap isi kandungan teks khutbah yang telah disediakan oleh
Jabatan Hal Ehwal Agama Terengganu adalah DILARANG.

Khatib yang bertugas hendaklah menyemak kembali RUKUN, AYAT AL-
QURAN dan helaian muka surat yang diterima. Pastikan teks dibaca
terlebih dahulu sebelum menyampaikan khutbah.

Wahai hamba-hamba Allah! Saya berpesan kepada diri saya, serta sidang jemaah
yang dikasihi sekalian, marilah sama-sama kita meningkatkan ketakwaan kepada
Allah dengan melaksanakan segala perintah-Nya dan menjauhi segala
laranganNya. Mudah-mudahan kita semua berada dalam rahmat serta perlindungan
Allah SWT. Lebih-lebih lagi, dalam situasi musibah pandemik yang belum berakhir
ini, kebergantungan kita kepada Allah perlu diperkukuhkan, agar kita semua tidak

tergelincir dari landasan dan petunjuk agama. Tajuk khutbah pada hari ini ialah:

‘Tanggungjawab ibubapa dalam
memberi didikan agama kepada anak-anak’.



Sidang Jumaat yang dimuliakan Allah

Hari ini, sistem pendidikan telah banyak mengalami perubahan berbanding era
1970-an, 80-an dan 90-an dahulu. Jika dulu, pembelajaran agama banyak berlaku
di rumah, di sekolah, di surau dan juga di masjid. Manakala sumber ilmu pula
diperoleh melalui contoh tauladan yang baik serta didikan agama daripada ibu bapa,
guru-guru dan juga para imam dan ustaz-ustaz. Namun pada hari ini, dengan
teknologi media dan internet, sumber ilmu ada pada hujung jari, lalu menjadikan

maklumat dan setiap informasi boleh diperolehi secara mudah.

Hal ini memberi cabaran yang besar kepada semua pihak termasuk kerajaan,
institusi pendidikan, masyarakat dan secara khususnya pula, para ibu bapa bagi
memastikan ilmu yang diperolehi melalui saluran-saluran media itu adalah sesuai,
serta tidak menyimpang daripada landasan agama. Ini adalah kerana, sumber
daripada internet tidak semuanya memberi faedah, sebaliknya ada yang boleh

mempengaruhi minda dan tingkah laku negatif kepada anak-anak.

Musibah covid-19 turut memberi kesan kepada pembelajaran anak-anak.
Sebahagian besar daripada mereka tidak berpeluang untuk belajar di sekolah secara
bersemuka dengan guru-guru. Malah, melalui pembelajaran atas talian, hanya
sebahagian kecil sahaja yang betul-betul dapat memberi tumpuan kepada kaedah
atau norma baharu ini. Hal ini membawa kepada masalah keciciran dalam
pembelajaran dan pendidikan. Lalu akhirnya, menjadikan anak-anak terabai dalam
memperoleh ilmu bermanfaat sedangkan pada usia ini, mereka masih perlu diberi

bimbingan dan tunjuk ajar demi masa depan mereka.



Keciciran pendidikan bermaksud murid yang langsung tidak dapat meneruskan
persekolahan dalam satu jangka masa panjang sehingga meningkatkan kadar buta
huruf atau terus berhenti sekolah. Data KPM melaporkan seramai 21,316 pelajar

berhenti sekolah bagi tempoh Mac 2020 hingga Julai 2021.

Sidang Jumaat yang dikasihi sekalian,

Apakah kaedah terbaik mendepani cabaran-cabaran ini, dalam melahirkan generasi
yang solih dan solihah? Generasi yang memelihara solatnya, menjaga adab dan
tindak tanduknya berinteraksi serta mengurus masyarakat berasaskan ajaran Quran

dan Sunnah?

Dr Abdullah Nasih Ulwan, melalui buku Tarbiyatul Aulad fil Islam telah menggariskan

cara-cara mendidik anak-anak sebagaimana berikut:

Pertama: Mendidik melalui contoh tauladan yang baik.

Faktor terbesar yang mencorak kehidupan, dan keperibadian anak-anak ialah ibu
bapa sendiri. Daripada lahir hingga ke usia sekolah, ibu bapa adalah individu yang
paling dekat dengan anak-anak. Jadi ibu bapa lah pencorak kehidupan anak-anak

bermula daripada buaian lagi.
Rasululullah SAW bersabda yang bermaksud:

“Setiap anak yang lahir adalah dalam keadaan fitrah. Ibu bapa lah yang

menjadikannya Yahudi, Nasrani atau Majusi ”.

(Bukhari dan Muslim)



Pendidikan melalui contoh tauladan termasuk memberi tunjuk ajar hal-hal
keutamaan dalam agama; cara solat yang betul, aspek syarat dan rukunnya serta
memelihara waktu solat agar tidak luput. Ibu bapa juga perlu tunjukkan kesungguhan
dan minat kepada urusan agama seperti bersegera melaksanakan solat apabila
masuk waktu, juga ibadah-ibadah lain. Mudah-mudahan ia menjadi ikutan kepada
anak-anak sehingga mereka merasakan bahawa tuntutan agama bukanlah sesuatu

yang remeh, sebaliknya perlu dijaga sebaik-baiknya.
Sidang Jumaat yang dikasihi sekalian,

Pendekatan yang kedua ialah: Menjadikan Rasulullah SAW sebagai ikutan

utama.

Antara perkara yang boleh dilakukan ialah dengan sentiasa menceritakan
kehebatan dan indahnya akhlak Rasulullah S.A.W kepada anak-anak baik dalam
aspek makan-minum, tutur kata pergaulan dan sebagainya. Tanpa pengisian
sebegini, ia membuka ruang kepada anak-anak untuk menjadikan artis atau
superhero televisyen sebagai idola dan ikutan mereka. Justeru, kita sebagai
ibubapalah yang sepatutnya memupuk pendirian mereka khususnya nilai-nilai
agama, agar tahu memilih siapakah yang wajar dijadikan contoh tauladan dalam
melayari kehidupan dunia yang bersifat sementara ini.Allah telah berfirman dalam
surah Al-Ahzab ayat 21.:

Bermaksud: Sesungguhnya, adalah bagimu pada diri Rasulullah itu contoh ikutan

yang baik.



Ketiga: Mendidik melalui pemerhatian dan pengawasan

Sudah menjadi tanggungjawab ibu dan bapa untuk mengawasi dan memerhatikan
anak-anak mereka khususnya sewaktu berada di rumah agar tidak melakukan
sesuatu menyalahi perintah Allah. Kaedah dan cara pengawasan, terserahlah
kepada kebijaksanaan masing-masing. Apa yang penting, ibu bapa tahu siapa
teman atau rakan anak-anak mereka dan ke mana anak-anak bermain sewaktu
masa lapang. Sesungguhnya kegagalan mendidik anak-anak antaranya,
termasuklah sikap tidak ambil peduli langsung hal-ehwal seharian anak-anak serta
keinginan mereka yang memerlukan bimbingan dan belaian daripada pihak ibu
bapa. Lihatlah apa yang terjadi kepada anak-anak yang dibiarkan begitu sahaja
tanpa pengawasan dan pemerhatian. Mereka akan berkawan dengan sesiapa
sahaja dan berpeleseran, sehingga terjebak dengan aktiviti yang tidak berakhlak

dan bermoral.Firman Allah SW T dalam surah al-Nisa’ ayat 9:

Maksudnya, “Dan hendaklah takut (kepada Allah) orang-orang yang sekiranya
mereka meninggalkan keturunan yang lemah di belakang mereka yang mereka
khawatir terhadap (kesejahteraan)nya. Oleh sebab itu, hendaklah mereka
bertakwa kepada Allah, dan hendaklah mereka berbicara dengan tutur kata yang

benar.



Sidang Jemaah yang dihormati sekalian,

Pada zaman IT ini, pengawasan dan kecaknaan ibu bapa sepatutnya lebih peka dan
menyeluruh. Jika dulu, anak-anak didenda dan tidak dibenarkan keluar rumah bagi
mengelak mereka berpeleseran dengan rakan-rakan yang tidak baik. Namun hari ini,
dalam bilik tidur pun, pergaulan dan pengaruh negatif masih boleh berlaku melalui
saluran whatsapps, facebook, dan lain-lain. Justeru, apalah salahnya untuk ibu bapa
perhatikan juga dalam bilik anak-anak, apa yang ada, siapa rakan kenalan dalam
telefon mereka dan sebagainya. Semoga usaha yang kecil dari pihak ibubapa
mampu membantu dalam mencorakkan generasi yang hidup berteraskan ajaran

agama. Allah SWT berfirman dalam surah Taha-132:

e

Maksudnya: “ Suruhlah ahlimu (keluargamu) supaya bersembahyang, dan

bersabarlah atas mengerjakannya. ”

Sidang Jumaat yang dirahmati Allah,

Mengakhiri khutbah pada hari ini, berikut adalah beberapa gesaan yang boleh

dilakukan dalam mendidik anak-anak

1- Pendidikan anak-anak bukan sahaja proses yang dilakukan oleh institusi
pendidikan atau sekolah semata-mata, sebaliknya ia melalui pendekatan hati
ke hati, kasih sayang dan contoh tauladan daripada ibubapa terhadap anak-
anak di rumah.



2- Ibubapa perlu memantau solat anak-anak dan ajar serta bimbing supaya
mereka dapat melakukan solat dengan sempurna. Solat yang sempurna
membentuk keperibadian baik anak-anak.

3- Perhati dan bimbinglah kemampuan anak-anak dalam membaca Al-Quran,
khususnya al-Fatihah yang menjadi salah satu rukun solat.

4- Ibubapa perlu mengawasi pergaulan anak-anak, dengan siapa mereka
berkawan, juga ungkapan-ungkapan yang diguna dalam berbicara. Ini adalah
kerana pengaruh luar turut memberi kesan dalam aspek percakapan dan
tingkah laku anak-anak

Maksudnya:"Wahai anak kesayanganku, dirikanlah sembahyang, dan suruhlah
berbuat kebaikan, serta laranglah daripada melakukan perbuatan yang mungkar,
dan bersabarlah atas segala bala bencana yang menimpamu. Sesungguhnya yang
demikian itu adalah dari perkara-perkara yang dikehendaki diambil berat
melakukannya.

(Surah Lugman:17)

Marilah juga kita memperbanyakkan ucapan selawat dan salam kepada Rasulullah

SAW sebagaimana firman Allah dalam surah al-Ahzab ayat 56:

Ya Allah, pertautkanlah hati kami, perbaikilah hubungan sesama kami, tunjukkan
kami jalan-jalan kesejahteraan, selamatkan kami daripada kesesatan, bimbinglah
kami menuju kepada kebenaran, jauhkan kami daripada segala keburukan dan

kejahatan yang zahir mahupun tersembunyi.

Ya Allah, perkayakan kami dengan ilmu pengetahuan, perelokkan kami dengan budi
pekerti, muliakan kami dengan ketakwaan, dan hiasilah kami dengan kesihatan

yang baik.

Ya Allah, berkati dan rahmatilah kehidupan, keluarga dan keturunan kami.
Terimalah taubat kami, sesungguhnya Engkau yang Maha Penerima taubat lagi
Maha Penyayang. Jadikanlah kami orang-orang yang bersyukur akan nikmat-Mu,
penyanjung nikmat-Mu, penerima kurniaan nikmat-Mu, dan sempurnakanlah

nikmat-Mu kepada kami.

